
Ágrip 

Lokaverkefnið samanstendur af barnabókinni Lilja og Kári og fræðilegri greinargerð. 

Markmið bókarinnar er að auka áhuga barna og foreldra á að verja tíma úti í náttúrunni. 

Með greinargerð þessari vil ég rökstyðja hvers vegna þetta málefni er mikilvægt og hvers 

vegna barnabók var talin vænleg leið til að hafa áhrif á viðhorf barna. Rannsóknir sýna að 

frjáls leikur og útivera barna hefur minnkað svo um munar og þau eru sífellt að fjarlægjast 

náttúruna, á sama tíma og þekking okkar á mikilvægi náttúrunnar fyrir þroska og heilsu 

barna er að aukast. Jafnframt hefur sá tími sem varið er í náttúrunni verið tengdur 

umhyggju og virðingu fyrir henni, sem er nauðsynlegur grunnur þess að kynslóðir 

framtíðarinnar hugsi vel um náttúruna. Rannsóknir sýna að barnabækur eru öflugur miðill 

í félagsmótun barna og því góð leið til að hafa áhrif á skoðanir og viðhorf þeirra. Bækur eru 

auk þess vel til þess fallnar að vekja áhuga og umræður á hinum ýmsu málefnum. Handrit 

að bókinni Lilja og Kári (í fylgiskjali) er skrifað með þessi fræði að leiðarljósi og talið er líklegt 

að bókin muni hafa jákvæð áhrif á börn og sýn þeirra á náttúruna. 

Formáli 

Barnabækur hafa alltaf verið mér hugðarefni og mig hefur lengi dreymt um að skrifa 

barnabók. Að sú bók muni einnig hafa áhrif á málefni sem er mikilvægt í samfélaginu finnst 

mér enn þá betra. Sem barn varði ég miklum tíma utandyra, en það er ekki fyrr en núna 

sem ég hef lært að meta náttúruna, er farin að átta mig á mikilvægi hennar og skilja hvað 

hún hefur mikil áhrif á mig. Því er tilvalið að bókin mín tengist ást minni á náttúrunni, með 

því markmiði að lesendur bókarinnar finni einnig fyrir tengingu og þakklæti í garð hennar. 

Haustið 2015 fór ég í skiptinám til Svíþjóðar þar sem ég tók námskeiðið Children´s 

literature in a global perspective við Malmö Högskola. Þar var grunnurinn að þessu verkefni 

lagður, en námskeiðið gerði mér kleift að byrja að skrifa barnabækur. Valáfangar sem ég 

tók í tómstunda- og félagsmálafræði lögðu síðan grunninn að fræðilega hlutanum. 

Ég vil þakka öllum þeim sem gáfu sér tíma til að lesa og gagnrýna handritið að 

barnabókinni minni, jafnt börnum sem fullorðnum. Þá vil ég sérstaklega þakka Siggu, Heiðu 

og Júlíu fyrir gagnrýni og gagnlegar ábendingar. Einnig vil ég þakka Söndru og Siggu fyrir 

góðan yfirlestur á greinargerð þessari. Jakobi vil ég þakka fyrir góða leiðsögn. Síðast en ekki 

síst vil ég þakka öllum þeim sem hafa hvatt mig áfram við skrifin og hrósað mér fyrir 

handritið að barnabókinni þegar ég var farin að efast um ágæti þess. 

Þetta lokaverkefni er samið af mér undirritaðri. Ég hef kynnt mér Siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim 

samkvæmt bestu vitund. Ég vísa til alls efnis sem ég hef sótt til annarra eða fyrri eigin verka, 

hvort sem um er að ræða ábendingar, myndir, efni eða orðalag. Ég þakka öllum sem lagt 

hafa mér lið með einum eða öðrum hætti en ber sjálf ábyrgð á því sem missagt kann að 

vera. Þetta staðfesti ég með undirskrift minni. 

 

Reykjavík, ____.__________________ 2016 

 

_________________________________ 

1 Inngangur 

Þegar ég hugsa til þess þegar ég var yngri man ég helst eftir tíma varið utandyra; úti í leikjum 

með krökkunum í hverfinu, að hjóla í sveitina, að sækja kýrnar fyrir afa, í berjamó, í heyskap 

og svo mætti lengi telja. Síðan þá hefur staðan breyst töluvert og börn eru ekki jafn mikið 

úti og áður. Ég er af þeirri kynslóð sem Richard Louv (2009) talar um, sem hefur verið nógu 

mikið úti í náttúrunni sem börn til þess að vita af hverju börn í dag eru að missa. Ég geri mér 

grein fyrir því að ég var einstaklega heppin, alin upp á landsbyggðinni með afa og ömmur 

búsett í sveit. Eldri kynslóðum þótti mín kynslóð þó líklega vera lítið úti miðað við þau og 

kynslóðabilið virðist sífellt vera að aukast. 

Börn í dag virðast verja minni tíma utandyra en nokkru sinni fyrr og líklegt er að sífellt 

dragi úr tengslum þeirra við náttúruna. Með lokaverkefninu mínu vil ég leggja mitt að 

mörkum til að snúa þessum breytingum við og koma börnunum út í náttúruna. Verkefnið 

samanstendur af barnabók sem hefur það markmið að stuðla að auknum áhuga barna á 

náttúrunni og fræðilegri greinargerð um málefnið. Handrit að barnabókinni má finna í 

fylgiskjali, sem inniheldur texta bókarinnar, athugasemdir höfundar, hugleiðingar um 

myndskreytingar og ljósmyndir sem notaðar voru til innblásturs við skrif textans. 

Þær rannsóknarspurningar sem hafðar eru í huga við skrif barnabókarinnar og gerð 

fræðilegrar greinargerðar eru eftirfarandi: 

 Hvaða áhrif hefur náttúran á velferð barna og viðhorf barna gagnvart henni? 

 Hvaða breytingar hafa átt sér stað undanfarna áratugi á frjálsum tíma, útiveru og 

tengslum barna við náttúruna? 

 Hvaða áhrif geta bækur haft á börn? 

 Hvað er mikilvægt að hafa í huga við gerð myndabóka? 

 Hvernig er hægt að nota myndabækur til að auka áhuga barna á náttúrunni? 

1.1 Bókin Lilja og Kári 

Bókin Lilja og Kári verður litrík myndabók ætluð 3-6 ára börnum. Markmiðið með bókinni 

er að hafa áhrif á viðhorf barna og áhuga þeirra á að verja auknum tíma úti í náttúrunni, en 

við lestur bókarinnar skapast tækifæri til umræðna um þessi málefni. Bókin er aðallega 

ætluð þeim börnum sem lesið er fyrir, en einnig þeim börnum sem eru að hefja lestrarnám. 

Áhersla er lögð á að bókin verði notuð heima fyrir, með foreldrum og öðrum fjölskyldu-

meðlimum, en einnig á leikskólum, skólum og frístundaheimilum. 

Bókin fjallar um Lilju, sem vill helst ekki leika sér úti. Í eitt skiptið sem pabbi hennar 

sendir hana út að leika kynnist hún Kára, sem er vindurinn. Kári hefur nokkuð aðra sýn á 

náttúruna en Lilja og hann tekur hana með sér í ævintýraferð. Kári kennir Lilju að njóta 

náttúrunnar og hún fer að sjá hluti í nýju ljósi, veita hlutum sem hún hafði ekki velt fyrir sér 

áður aukna athygli og lærir að njóta augnabliksins. Í lok bókarinnar kemur Lilja heim eftir 

viðburðaríkan og skemmtilegan dag, þreytt en glöð og pabbi hennar sér að hún hefur 

algjörlega breytt um skap og sýn á náttúruna. Eftir þetta er Lilja mun líklegri til að fara glöð 

út að leika sér, spennt að hitta vin sinn hann Kára og njóta þess að verja tíma sínum í 

náttúrunni. 

1.2 Fræðileg greinargerð 

Rannsóknarspurningarnar verða fléttaðar inn í kafla greinargerðarinnar, þar sem fyrstu 

tveimur spurningunum verður svarað í öðrum kafla. Fræðilega greinargerðin er hugsuð sem 

stuðningur við barnabókina, þar sem rökstutt er hvers vegna mikilvægt er að börn verji tíma 

úti í náttúrunni og hvaða breytingar hafa átt sér stað í tengslum barna við náttúruna 

undanfarna áratugi. Það að greina hvað í samfélaginu dregur úr útiveru barna er þó ekki 

einfalt mál og þar eru margir þættir sem fléttast saman. Ég mun einnig fjalla um þau áhrif 

sem náttúran hefur á börn sem verja tíma í henni og þá áhrifavalda sem mestu skipta þegar 

ala á upp börn sem umhugað er um náttúruna. Í beinum tengslum við markhóp 

barnabókarinnar mun áherslan í fræðilega hlutanum vera að mestu á ung börn. Jafnframt 

verður megináhersla lögð á foreldra og börn, frekar en nemendur og kennara, en litið 

verður á málefnið sem uppeldislegt, þar sem það að börn fari minna út að leika sér sé tengt 

fjölskyldunni, samfélaginu og menningunni. 

Næstu tveimur rannsóknarspurningum er síðan svarað í þriðja kafla, þar sem rökstutt 

verður hvers vegna barnabók varð fyrir valinu til að hafa áhrif og koma börnum út í 

náttúruna. Fjallað verður um barnabækur sem hluta af félagsmótun barna og hvernig hægt 

er að nota þær til að hafa áhrif á börn, auk þess að fjalla um myndabækur og hvað hafa þarf 

í huga við skrif á slíkri bók. Síðast en ekki síst mun ég tengja fræðilega hlutann við handrit 

mitt að barnabókinni og meta það út frá fræðunum, þar sem síðustu rannsóknar-

spurningunni verður svarað. 

2 Börn og náttúra 

Í þessum kafla verður fjallað um umgengni barna við náttúruna, þar sem leitast verður við 

að svara eftirfarandi rannsóknarspurningum: 

 Hvaða áhrif hefur náttúran á velferð barna og viðhorf barna gagnvart henni? 

 Hvaða breytingar hafa átt sér stað undanfarna áratugi á frjálsum tíma, útiveru og 

tengslum barna við náttúruna? 

Í upphafi kaflans verður áhersla lögð á mikilvægi náttúrunnar og frjáls leiks fyrir þroska og 

velferð barna. Því næst verður sjónum beint að því hvernig staðan hefur breyst og hvernig 

skortur á frjálsum tíma og útiveru dregur úr tengslum barna við náttúruna og hefur slæm 

áhrif á velferð þeirra. Því næst verður vikið að sérstöðu Íslands og hvernig veðurfar og 

náttúra hérlendis hefur áhrif á útiveru og tengsl barna við náttúruna. Að lokum verður 

greint frá því hvernig efla má tengsl barna við náttúruna og umhyggju þeirra fyrir henni. 

Í vegabréfi ætluðu þeim sem heimsækja dýragarðinn í Skåne í Svíþjóð, kemur fram að 

hægt sé að sækja sér nýja orku með því að standa grafkyrr og hlusta á náttúruna (Skånes 

Djurpark, e.d.). Það að náttúran hjálpi okkur að endurnærast virðist vera tengt innsæi okkar, 

en samkvæmt kenningu Rogers Ulrich hefur maðurinn eðlislega þörf fyrir dvöl í náttúrunni 

og er náttúran nauðsynleg manninum til að viðhalda andlegu og líkamlegu heilbrigði (Sigrún 

Helgadóttir og Páll Jakob Líndal, 2010). Edward O. Wilson (1984) var á sama máli, en hann 

taldi manneskjuna hafa innri tengdir við náttúruna sem byggðar væru á þróunarsögu okkar. 

Að auki segir Stevens (2010) sambandið milli heilsu fólks og umhverfisins í raun vera jafn 

náið og samband líkama og huga. 

Flestar rannsóknir á jákvæðum áhrifum náttúrunnar á velferð fólks eru gerðar á 

fullorðnum (Bowler, Buyung-Ali, Knight og Pullin, 2010; Chawla, 2015), þar sem fram kemur 

að náttúran bæti andlega velferð og vitsmunalega hæfni, fækki líkamlegum kvillum og flýti 

fyrir bata eftir veikindi (White, 2004), auk þess að minnka kvíða og auka slökun og ánægju 

(Martyn og Brymer, 2016). Fólk heimsækir náttúruleg svæði til að slaka á og losa um streitu 

(Hartig o.fl., 2011; Kahn, 1999) og það að hafa útsýni yfir grænt svæði hefur jákvæð áhrif á 

fólk (Kaplan, Kaplan og Ryan, 1998; Louv, 2009). Aukinn lífsþróttur og hamingja eru einnig 

tengd auknum tengslum fólks við náttúruna (Cervinka, Roderer og Hefler, 2012; Ryan o.fl., 

2010; Zelenski og Nisbet, 2014), en jákvæð áhrif náttúrunnar á fullorðið fólk eru líkleg til að 

vera börnum til góða (Chawla, 2015). 

Margt bendir til þess að umgengni við náttúruna sé jafn mikilvæg börnum og góð 

næring og nægur svefn (Taylor og Kuo, 2006). Chawla (2011) segir náttúruna gefa börnum 

tækifæri til að þroska hæfileika sína að fullu, en bros og stolt barna sem leika sér úti í 

náttúrunni gefa sterkar vísbendingar um þau góðu áhrif sem náttúran hefur (Burdette og 

Whitaker, 2005; Chawla, 2011). Börn eru fædd með innri þörf og eðlislæga forvitni til að 

kanna heiminn í kringum sig (Coe, 2016) en í náttúrunni finna börn frelsi, fantasíu og næði; 

stað fjarlægan heimi fullorðinna (Louv, 2009). Náttúran er nauðsynleg fyrir heilbrigðan 

þroska barna þar sem öll skynfæri eru virkjuð, en reynsla í náttúrunni hjálpar börnum að 

byggja upp vitsmunaþroska og efla ímyndunarafl með því að færa þeim efnivið fyrir þeirra 

eigin hugarheim (Moore og Wong, 1997). Þar sem leikur er meginnámsleið barna 

(Aðalnámskrá leikskóla, 2011) er frjáls leikur í náttúrunni einkar mikilvægur (Burdette og 

Whitaker, 2005; Louv, 2009; White, 2004) og býður upp á áskoranir og vandamál, sem 

skapa ríkuleg tækifæri til náms og þroska (Greenfield, 2004). 

2.1 Mikilvægi frjáls leiks í náttúrunni 

Frjáls leikur er nauðsynlegur námi og þroska barna (Little og Wyver, 2008), en leikur hefur 

burði til að bæta alla þætti í velferð barna: líkamlega, tilfinningalega, félagslega og 

vitsmunalega (Burdette og Whitaker, 2005; Little og Wyver, 2008). 

Leikur er órjúfanlegur þáttur bernskuáranna … sjálfsprottinn og börnum 

eðlislægur. Þau leika sér af fúsum og frjálsum vilja og á eigin forsendum … Leikur 

… skapar börnum tækifæri til að læra og skilja umhverfi sitt, tjá hugmyndir sínar, 

reynslu og tilfinningar og þróa félagsleg tengsl við önnur börn (Aðalnámskrá 

leikskóla, 2011, bls. 37). 

Það er í leik sem börn ígrunda félags- og menningarlega þætti (Burdette og Whitaker, 2005), 

læra um sjálf sig og aðra í mismunandi félagslegum aðstæðum, þróa hugtök og sýna 

vitneskju sína og hæfni (Sutterby og Frost, 2002). Í leik læra börn að mynda og halda vináttu, 

að vinna saman, leiðbeina og fylgja öðrum (Burdette og Whitaker, 2005). 

Í leik geta börn unnið með og gert tilraunir með hugmyndir sínar og öðlast nýjan 

skilning og nýja þekkingu. Í leik skapast vettvangur þar sem spurningar vakna 

og börn leysa vandamál sem upp koma, á eigin forsendum. Í leik eflast vitrænir 

og skapandi þættir. Leikurinn kallar á fjölbreytta notkun tungumálsins, 

hreyfingu, félagsleg samskipti og tilfinningatengsl. Leikur getur virkjað 

sköpunarkraft barna og löngun þeirra til að læra og afla sér þekkingar 

(Aðalnámskrá leikskóla, 2011, bls. 37). 

Leikur er einnig mikilvægur fyrir hreyfiþroska barna, þar sem börn öðlast aukna hæfni og 

sjálfstraust (Sutterby og Frost, 2002), auk þess sem leikur getur dregið úr kvíða, þunglyndi, 

árásargirni og svefnvandamálum (Burdette og Whitaker, 2005). 

Börn kjósa heldur að leika sér úti en inni (Kristín Norðdahl og Jóhanna Einarsdóttir, 

2015) en ríkulegasta námsumhverfið er talið vera utandyra, þar sem hinir fullorðnu hafa 

minni stjórn og ófyrirsjáanleg tilraunastarfsemi blómstrar (Jones, 2012). Það umhverfi sem 

börn leika sér í úti getur þó verið mjög mismunandi, en þeir leikvellir sem fjöldi barna hafa 

aðgang að eru gráir, en ekki grænir (Moore og Wong, 1997), sem sýnir hversu vanmetin 

náttúran er fyrir nám og þroska barna (Evans, 1997). Rannsókn Kristínar Norðdahl og 

Jóhönnu Einarsdóttur (2015) sýndi að börn vildu að leikvellir væru litríkari og hefðu meiri 

gróður, en rannsóknir sem þær fjölluðu um sýndu að fái börn val velji þau náttúruleg svæði 

fram yfir byggð svæði utandyra. Rannsókn Taylor, Wiley, Kuo og Sullivan (1998) staðfestir 

þetta, þar sem tvöfalt fleiri börn léku sér á náttúrulegum svæðum samanborið við 

gróðursnauð svæði. 

Einkar mikilvægt er að leikir utandyra fari fram í náttúrunni, en sænskar og norskar 

rannsóknir sýna að þegar börn léku sér á malbikuðum leikvöllum var leikur þeirra mikið 

truflaður og entist í stuttan tíma í einu, á meðan leikir á náttúrulegum leikvöllum urðu að 

ævintýrum sem héldu áfram svo dögum skipti (Fjørtoft, 2001; Grahn, Mårtensson, Lindblad, 

Nilsson og Ekman, 1997). Leikur barna í náttúrulegu umhverfi er meira skapandi (Taylor 

o.fl., 1998) og hlúir betur að tungumála- og samvinnuhæfni (Fjørtoft og Sageie, 2000; 

Moore og Wong, 1997; Taylor o.fl., 1998). Að auki ýtir náttúrulegt umhverfi undir félagsleg 

samskipti og samvinnu meðal barna (Bixler, Floyd og Hammitt, 2002; Malone og Tranter, 

2003; Moore, 1986) og börn sem leika saman í náttúrunni hafa jákvæðari tilfinningar 

gagnvart hvort öðru (Moore, 1996). Leikur í náttúrulegu umhverfi getur jafnframt dregið úr 

eða útrýmt andfélagslegri hegðun, svo sem ofbeldi, einelti og skemmdarverkum (Malone 

og Tranter, 2003; White, 2004), en í náttúrunni byggir félagsleg staða barna á 

tungumálafærni, sköpun og hugvitssemi frekar en líkamlegri færni (Taylor o.fl., 1998). 

Fjørtoft (2001) komst að því að þegar börn léku sér daglega í náttúrulegu umhverfi jókst 

áhugi þeirra og þekking á náttúrunni, en rannsókn Kristínar Norðdahl og Jóhönnu 

Einarsdóttur (2015) sýndi að börn höfðu mikinn áhuga á að kanna umhverfi sitt, með því að 

safna, rannsaka, skapa og gera tilraunir. Náttúruleg umhverfi eru þar tilvalin og bjóða upp 

á mikið frelsi til tilraunastarfsemi og uppgötvana (Little og Wyver, 2008; White, 2004). 

Náttúran hjálpar börnum að þróa með sér eftirtektarsemi og innrætir friðartilfinningu 

(Crain, 1997), en rannsókn á finnskum unglingum sýndi að þau fóru út í náttúruna þegar 

þau komust í uppnám, þar sem þau náðu að hreinsa hugann, átta sig og slaka á (Korpela, 

1992). Náttúran getur hjálpað börnum að hugsa skýrar og ráða við streitu í lífi sínu (Wells 

og Evans, 2003), auk þess sem hún getur verið verndandi þáttur búi börn við slæmar 

aðstæður (Gidlöf-Gunnarsson og Öhrström, 2007; Wells og Evans, 2003). Náttúra við 

heimili barna er tengd minni líkum á kvíða, þunglyndi og hegðunarröskun (Wells og Evans, 

2003) og aukinni einbeitingu og sjálfsstjórn (Taylor, Kuo, og Sullivan, 2002; Wells og Evans, 

2003). Náttúrulegt umhverfi er jafnframt mikilvægt fyrir börn til að þroska með sér 

sjálfstæði, sjálfræði (Bartlett, 1996 í White, 2004) og sjálfstraust (Louv, 2009). 

Börn sem leika sér í náttúrunni eru með betra jafnvægi og fimi, sýna betri samhæfingu 

og eru síður veik (Fjørtoft, 2001; Grahn o.fl., 1997). Leikur utandyra gefur börnum augljós 

tækifæri til að efla hreyfigetu sína (Little og Wyver, 2008), en það er úti sem þau hreyfa sig 

mest (Baranowski, Thompson, Durant, Baranowski og Puhl, 1993; Klesges, Eck, Hanson, 

Haddock, og Klesges, 1990; Tucker og Gilliland, 2007) og líklegast er að frjáls leikur og æfing 

grófhreyfinga eigi sér stað (Burdette og Whitaker, 2005). Í heildina litið er ágóði af tíma 

varið í náttúrunni töluverður, en rannsóknir á breskum leikskóla þar sem börn voru alltaf 

úti hafa sýnt jákvæð áhrif á sjálfstraust, félagshæfni, tungumál, samskipti, hvatningu, 

einbeitingu, líkamlega hæfni, þekkingu og skilning (O’Brien og Murray, 2007). Reglulegar 

skógarferðir í íslenskum leikskóla höfðu einnig jákvæð áhrif á þroska barna, þar sem 

sjálfsprottnir leikir og sköpunarkraftur voru áberandi, þau voru virkari, félagsleg samskipti 

voru meiri og betri og minna var um árekstra, auk þess sem börnin höfðu tækifæri til að 

þroska ýmis konar færni og efla sjálfstraustið (Kristín Norðdahl, 2005). Því má segja að frjáls 

leikur í náttúrunni sé mikilvægur fyrir þroska barna á öllum sviðum. 

2.2 Skortur á frjálsum leik og útiveru 

Þrátt fyrir augljósan ágóða af frjálsum leik barna í náttúrunni hafa börn í dag færri tækifæri 

til leiks utandyra (White, 2004) og leiks án takmarkana fullorðinna (Burdette og Whitaker, 

2005), en stöðugt hefur dregið úr frjálsum leik barna síðastliðna áratugi (Rivkin, 1995). Anna 

Gunnbjörnsdóttir (2012) segir minnkandi útiveru barna vera áhyggjuefni og talið er að 

afleiðingar þess séu meðal annars minni hreyfing og verri heilsa. Erfitt reynist að segja til 

um hversu mikið ástandið hefur breyst, þar sem lítið er um gögn til að bera saman við, 

hvorki hérlendis né erlendis, en Louv (2009) bendir á að engum hafi dottið í hug að spyrja 

þessara spurninga fyrir nokkrum áratugum síðan. Þá var tengslum barna og náttúru tekið 

sem sjálfsögðum hlut, þar sem börn höfðu frelsi til að leika sér og kanna náttúruna með 

litlu eða engu eftirliti (White, 2004). Í dag hefur eftirlit og skipulag í lífi barna aukist mikið. 

2.2.1 Tímaskortur og ofskipulag 

Frjáls tími barna hefur minnkað mikið, en vikulegur frjáls tími 3-12 ára bandarískra barna 

minnkaði í heildina um sjö og hálfa klukkustund frá árinu 1981 til 1997 (Hofferth og 

Sandberg, 2000; 2001). Þetta má rekja til aukinnar viðveru barna í skóla og frístund, sem 

jókst um fimm klukkustundir á viku, auk þess sem sá tími sem 6-8 ára börn vörðu við 

heimanám tvöfaldaðist. Sá tími sem börn vörðu við frjálsan leik vikulega minnkaði um átta 

og hálfa klukkustund hjá 3-5 ára og fjórar klukkustundir hjá 6-8 ára börnum, á meðan tíma 

varið við skipulagðar athafnir, eins og listnám, íþróttir og lærdóm, jókst talsvert. Sé litið 

sérstaklega á útiveru, minnkaði hlutfall 9-12 ára barna sem vörðu tíma utandyra við göngu, 

fiskveiðar, leik á ströndinni eða garðyrkju um helming frá 1997 til 2003 (Hofferth og Curtin, 

2006). Hofferth og Sandberg (2000; 2001) benda á að fjölskyldur í dag séu mun uppteknari 

en áður, þar sem báðir foreldrar vinni úti og skipulagður tími barna hefur aukist mikið, sem 

kemur niður á frjálsum leik og útiveru. 

Bernska með eftirlitslausu slugsi, flækingi og könnunum hefur verið skipt út fyrir 

bernsku undir eftirliti fullorðinna með skipulögðum framförum (Brooks, 2004) Líf barna er 

nú uppbyggt og skipulagt af fullorðnum sem trúa því að það muni gera þau farsælli í 

framtíðinni (Moore og Wong, 1997; White og Stoecklin, 1998). Til að mynda hefur viðvera 

barna á íslenskum leikskólum aukist mikið, en árið 2010 varði rúmlega þriðjungur barna níu 

eða fleiri klukkustundum á leikskóla daglega og einungis 15% barna vörðu sjö eða færri 

klukkustundum á leikskóla dag hvern (Lovísa Arnardóttir, 2011). Þetta þýðir því að mörg 

börn eru komin í þá stöðu „sem margir fullorðnir finna fyrir, að nánast allur þeirra tími er 

skipulagður og lítill tími er eftir til að njóta frístunda“ (Amalía Björnsdóttir, Baldur 

Kristjánsson og Börkur Hansen, 2009). Þátttaka íslenskra barna í skipulögðum tómstundum 

er einnig mikil, þar sem 81% sex ára barna og 89% átta ára barna taka þátt í íþróttum og 

tómstundastarfi, auk þess sem 30% sex ára barna og 57% átta ára barna taka þátt í listnámi 

(Amalía Björnsdóttir o.fl., 2009). Amalía Björnsdóttir o.fl. (2009) velta því fyrir sér hvort að 

skipulögð dagskrá sé ekki orðin óþarflega löng hjá meirihluta barna, en Louv (2009) segir 

að þó svo að íþróttir og tómstundir séu í sjálfri sér góðar, getur skortur á frjálsum tíma 

komið alvarlega niður á frjálsum leik barna og þeim tíma sem þau verja í náttúrunni (Louv, 

2009). Aukinn hraði og streita í samfélaginu eru einnig talin valda því að fleiri börn verða 

þunglynd nú en áður (UNICEF á Íslandi, 2009) og því lítur út fyrir að þessar breytingar séu 

að hafa slæm áhrif á heilsu barna. Í samræðum við börn í Bandaríkjunum komst Louv (2009) 

að því að þau höfðu sjaldan tíma fyrir frjálsan leik, þar sem þau skilgreindu skipulagðar 

íþróttir og listnám frekar eins og vinnu. Frjálsum leik hafi hins vegar verið lýst sem 

draumatíma, tíma þar sem hægt væri að gera allt sem þeim dytti í hug, en ljóst var að hann 

var af skornum skammti. 

2.2.2 Öryggi og ofverndun 

Líkt og frjáls tími hefur frelsi barna verið takmarkað töluvert, en undanfarna áratugi hefur 

áhersla á öryggi barna aukist til muna og leitt til aukinnar ofverndunar. Þar er heimurinn 

álitinn hættulegur staður sem þurfi að verja börnin fyrir (Little og Wyver, 2008), en áður 

fyrr var lögð áhersla á mikilvægi áhættu fyrir nám og þroska barna (Furedi, 2001). Þessi 

þróun kemur niður á velferð barna, en örvandi og krefjandi reynsla sem hefur í för með sér 

líkamlega áhættu er mikilvægur og nauðsynlegur hluti af heilbrigðum vexti og þroska. Börn 

sækjast eftir áhættu, þar sem þau prófa sig áfram, finna takmörk sín, bæta við þekkingu og 

auka hæfni sína á fjölmörgum sviðum (Little og Wyver, 2008). 

Börn í dag verja um fjórum sinnum meiri tíma undir eftirliti foreldra sinna en árið 1975 

(Gill, 2007), en Louv (2009) segir ótta við umferð, glæpi, ókunnuga og við náttúruna sjálfa 

valda því að foreldrar veiti börnum sínum minna frelsi en þeir höfðu sem börn. Um 82% 

mæðra segja áhyggjur af glæpum og öryggi barna sinna vera aðalástæðu þess að þær leyfa 

börnum sínum ekki að leika sér úti (Clements, 2004) og hræðsla við ókunnuga hefur leitt til 

þess að mörg börn hafa ekki lengur frelsi til að ferðast um hverfið sitt án eftirlits fullorðinna 

(White, 2004). Að auki sögðu 56% foreldra í Bandaríkjunum að um tíu ára aldur hafi þau 

mátt hjóla eða ganga sjálf í skólann, en einungis 36% þessara foreldra sögðust leyfa börnum 

sínum að gera slíkt hið sama (Gardyn, 2002). Þó er við því að búast að staðan sé öllu skárri 

hér á landi, þá sérstaklega á landsbyggðinni, þó ekkert sé um gögn sem staðfesta það. 

Áhugavert þykir að þessar breytingar koma fram á sama tíma og börn eru talin öruggari 

en nokkru sinni fyrr (Baer, 2015; Ingraham, 2015; Rosker, 2012), en fjölmiðlar hafa haft sitt 

að segja í að hræða foreldra og veita ranga mynd af ástandinu (Gill, 2007). Velferð barna 

hefur aukist svo um munar undanfarna áratugi, en sem dæmi má nefna að banaslysum 

barna á Íslandi fækkaði um 65% og öðrum slysum um rúmlega 50% frá 1991 til 2011 (Lovísa 

Arnardóttir, 2011). Með kröftugu forvarnarverkefni og mikilli hugarfarsbreytingu um öryggi 

barna fækkaði slysum gríðarlega, en ómögulegt er að segja hvernig þessar breytingar 

tengjast minnkandi útiveru barna. Þó verður að skilja að of mikil áhersla á öryggi barna 

getur gert þeim meira slæmt en gott, en takmörkun á frelsi barna hefur bein áhrif á það 

hvernig þau takast á við og læra á heiminn í kringum sig (Malone, 2008). 

Börn verða að taka áhættu og reyna á takmörk sín til að lifa heilbrigðu og 

hamingjusömu lífi (Coe, 2016) en áhættulaust umhverfi er skaðlegt fyrir þroska, heilsu og 

velferð barna (Malone, 2008; Stine, 1997). Án áhættu eru börn ekki fær um að byggja upp 

nauðsynlega seiglu og hæfni til að takast á við daglegt líf (Malone, 2001), en þau eru líklegri 

til að þroska með sér ábyrgðarfullt viðhorf gagnvart áhættu fái þau að takast á við hana 

(Barker, 2004). Goodyear-Smith og Laidlaw (1999) segja foreldra vilja að börn þeirra verði 

skörp, sjálfsörugg, skapandi, fær í að leysa vandamál, hugsi sjálfstætt, taki góðar ákvarðanir 

og taki ábyrgð á gjörðum sínum, en það verða þau ekki ef þau hafa ekki frelsi til að taka 

áhættu. Frjáls leikur í náttúrunni, með sinni áhættu, sé því nauðsynlegur til að þroska 

sjálfstæða og hæfa einstaklinga (Louv, 2009; Villumsen, 2010). 

2.2.3 Meiri innivera 

White (2004) segir menninguna þar sem börn léku sér utandyra vera horfna og 

hversdagslegt líf barna hafi færst inn fyrir hússins dyr, en Moore (1997) telur að það hafi 

orðið meira aðlaðandi að vera inni eða minna aðlaðandi að vera úti. Nú keppa óvirkar 

kyrrsetuathafnir, eins og sjónvarpsáhorf, við frjálsan leik (Burdette og Whitaker, 2005), en 

íslenskar rannsóknir sýna að tími barna fyrir framan skjái hefur aukist mikið undanfarin ár. 

Rúm 86% sex ára barna og tæp 91% átta ára barna horfa á sjónvarp daglega, en þar af horfa 

42% sex ára barna og 57% átta ára barna í meira en klukkustund á dag (Amalía Björnsdóttir 

o.fl., 2009). Þó þetta virðist ekki vera langur tími hefur það sitt að segja þegar frjáls tími 

barna er nú þegar af skornum skammti. 

Foreldrar hafa nú minni tíma til að fylgjast með eða taka þátt í leikjum barna sinna 

(Little og Wyver, 2008), en það getur leitt til þess að börn fái ekki næga hreyfingu og tíma 

til leiks utandyra (Irwin, He, Bouck, Tucker og Pollett, 2005). Af fjórum milljónum 

bandarískra barna fóru 51% þeirra út að leika daglega með öðru hvoru foreldri (Tandon, 

Zhou og Christakis, 2012), en það þýðir að helmingur þessara barna fengu ekki tækifæri til 

útileikja dag hvern. Að auki sögðust 70% bandarískra mæðra minnast þess að leika sér úti 

daglega sem börn, en einungis 31% þeirra sögðu börn sín gera slíkt hið sama. Þá vörðu 56% 

mæðra þremur eða fleiri klukkustundum úti í leik sem börn, miðað við 22% af börnum 

þeirra (Clements, 2004). Aðgengi barna að svæðum til leikja hefur einnig minnkað (Little og 

Wyver, 2008; Louv, 2009) og það á einnig við á Íslandi, þar sem dregur úr náttúrulegum 

svæðum með þéttari byggð (Kristín Norðdahl, 2005). Í Amsterdam um miðja síðustu öld 

léku börn sér mikið úti og höfðu stórt svæði til að ferðast frjáls um, á meðan börn árið 2003 

léku sér ekki jafnmikið úti og ekki í jafn langan tíma, þau höfðu mun minna svæði sem þau 

gátu ferðast um sjálf og höfðu færri og mun einsleitari leikfélaga (Karsten, 2005). Útivera 

og frjáls leikur barna hefur því breyst mikið. 

2.3 Fjarlægð barna frá náttúrunni 

Augljós fylgifiskur þess að börn hafi minni frjálsan tíma og leiki sér þar með minna utandyra 

er sá að þau fjarlægjast náttúruna. Samkvæmt hollenskri rannsókn hafa unglingar í dag lítil 

tengsl við náttúruna og lítið er um að umhyggja fyrir náttúrunni sé innrætt heima fyrir. Þá 

hefur um þriðjungur þeirra einungis „smá“ áhuga á náttúrunni og 11% sögðust engan áhuga 

hafa. Meira en helmingur þessara unglinga fóru aldrei á friðlýst svæði, í almenningsgarða 

eða dýragarða (Verboom, Kralingen og Meier, 2004), en sjónvarpsefni, náttúrulífsmyndir 

og aðrir fjölmiðlar senda þau skilaboð til barna að náttúran sé eitthvað framandi, 

mikilfenglegt og fjarlægt, eitthvað sem þau munu aldrei upplifa (Chipeniuk, 1995). Ísraelsk 

rannsókn sýndi einnig að langflestir fullorðinna töldu náttúruleg svæði vera mikilvægustu 

svæðin í bernsku sinni, á meðan minna en helmingur 8-11 ára barna voru á sama máli 

(Sebba, 1991). Líkt og fram hefur komið er takmarkaður leikur barna utandyra að hafa slæm 

áhrif á velferð þeirra, sem gæti haft sitt að segja um aukna offitu og aukningu á 

athyglisbresti með ofvirkni (ADHD). 

2.3.1 Aukin offita 

Offita er eitt þeirra heilsufarsvandamála sem ógna velferð barna, en offita hefur tvöfaldast 

í heiminum frá árinu 1980. Árið 2013 voru 42 milljónir barna undir fimm ára aldri of þung, 

en þessa þróun má rekja til breytinga í mataræði og aukinnar kyrrsetu (WHO, 2015). Árið 

2011 voru 20% íslenskra barna yfir kjörþyngd og 5% barna of feit, en frá árinu 1958 fór 

hlutfall of feitra níu ára barna úr 0,9% í 3,7% árið 1998 og í 6,2% árið 2009 (Lovísa 

Arnardóttir, 2011). Börn á Íslandi hreyfa sig ekki nóg, en í upphafi 21. aldar uppfylltu 

einungis 5% níu ára barna og 9% 15 ára unglinga daglegar hreyfiráðleggingar (Kristján Þór 

Magnússon, Sigurbjörn Árni Arngrímsson, Þórarinn Sveinsson og Erlingur Jóhannsson, 

2011). Athygli vekur að tíðni offitu eykst á sama tíma og börn fá minni frjálsan tíma, leika 

sér minna og verja meiri tíma í skólanum og öðrum skipulögðum athöfnum (Hofferth og 

Sandberg, 2000, 2001), en þannig mætti draga þá ályktun að yfirskipulögð æska sé að valda 

aukinni offitu. Þrátt fyrir mikla aukningu í þátttöku barna í skipulögðum íþróttum halda þau 

áfram að fitna, en hugsast getur að leikur úti í náttúrunni geti dregið úr þessari þróun á hátt 

sem skipulögðu íþróttirnar gera ekki (Louv, 2009), en Burdette og Whitaker (2005) telja að 

með því að leggja áherslu á leik og velferð barna, frekar en hreyfingu og offitu, muni börn 

hreyfa sig meira. 

2.3.2 Aukning á ADHD 

Meðal algengustu raskana sem ógna velferð barna er ADHD en um 5-10% íslenskra barna 

glíma við þá röskun (Lovísa Arnardóttir, 2011). Louv (2009) segir að greiningar og meðferðir 

á ADHD hafi aukist gríðarlega undanfarna áratugi og veltir fyrir sér tengslum þess við útiveru 

og náttúru, en hann telur að röskunin sé í raun ekki í börnunum, heldur í umhverfinu sjálfu. 

Rannsóknir sýna að börn með einkenni ADHD eiga auðveldara með að einbeita sér eftir 

tíma úti í náttúrunni, á meðan athafnir innandyra eða á byggðum svæðum utandyra geta 

aukið einkennin (Kuo og Taylor, 2004; Taylor, Kuo og Sullivan, 2001). Útsýni úr glugga yfir 

grænt svæði (Kuo og Taylor, 2004) eða 20 mínútna göngutúr í almenningsgarði getur dregið 

úr einkennum ADHD og aukið athygli (Taylor og Kuo, 2009). Margir foreldrar barna með 

ADHD sem Louv (2009) talaði við sögðust sjá mikinn mun á einkennum barna sinna þegar 

þau vörðu tíma utandyra og ein móðir sagði það ekki geta verið hreyfinguna, þar sem sonur 

hennar hreyfði sig í skipulögðum íþróttum. Louv (2009) telur að þrátt fyrir að fjöldi barna 

með ADHD njóti góðs af lyfjum, sé þörf fyrir slík lyf ýkt vegna skertra tengsla barna við 

náttúruna, en tími í náttúrunni geti dregið úr hversdagslegu álagi og streitu. Frjáls leikur í 

náttúrunni geti því haft jákvæð áhrif á börn, dregið úr ADHD og aukið lífsánægju þeirra. 

2.4 Íslensk náttúra og veðurfar 

Áætlað er að aðgengi að náttúrunni sé mun auðveldara á Íslandi en í mörgum öðrum 

löndum, þar sem litið er á íslenska náttúru sem sameiginleg gæði sem öllum landsmönnum 

er frjálst að njóta (Aagot V. Óskarsdóttir, 2011). Í lögum um náttúruvernd (nr. 60/2013) 

kemur fram að almenningi sé heimil för um landið með því skilyrði að gengið sé vel um. Því 

virðist sem það sé í menningu Íslendinga að trúa á mikilvægi útiveru, en má þar nefna 

hversu algengt er að ungabörn sofi úti hérlendis (Embætti landlæknis, 2013) sem af 

mörgum er talið til heilsubótar. Einnig má nefna þá hefð að senda börn í sveit, sem þótti 

bæta upp tíma þeirra í þéttbýlinu, þó að ekki hafi mörg börn tækifæri til þess í dag (Kristín 

Norðdahl, 2005). Leikur utandyra í leik- og grunnskóla virðist einnig frekar algengur, þó 

engin skilyrði um lengd útiveru komi fram í lögum eða aðalnámskrám leik- og grunnskóla 

(nr. 90/2008; 91/2008; 2011; 2013). Samkvæmt Kristínu Norðdahl og Jóhönnu Einarsdóttur 

(2015) leika íslensk leikskólabörn sér yfirleitt úti í að minnsta kosti klukkustund á dag, í 

flestöllum veðrum. Margt bendir þó til þess að útivera barna hafi minnkað hér á landi líkt 

og annars staðar, en Kristín Norðdahl (2005) segir að þar sem flestir foreldrar vinni fulla 

vinnu sé tími til útiveru með börnunum oft af skornum skammti, sem samræmist þeim 

erlendu rannsóknum sem fjallað hefur verið um. 

Þegar erlendar rannsóknir á útiveru eru skoðaðar með tilliti til íslenskra barna er 

mikilvægt að hafa íslenska veðráttu í huga, en árstíðir og veðurfar hafa mikil áhrif á 

líkamlega virkni, þar sem „vont veður“ er talið vera hindrun fyrir útiveru. Eins og við er að 

búast eru börn minna virk á veturna, þá sérstaklega þar sem vetur eru langir og kaldir 

(Tucker og Gilliland, 2007) og leika sér mun meira úti á sumrin (Burdette, Whitaker og 

Daniels, 2004). Viðhorfin gætu þó verið nokkuð frábrugðin á Íslandi, en í bæklingi frá 

leikskólanum Bakkaborg (e.d.) kemur fram að „börnum er hollast að venjast veðráttunni 

eins og hún er“ þar sem hún muni ekki breytast. Útivera er því sögð holl öllum heilbrigðum 

börnum, þó veður geti verið misjafnt. Hinir fullorðnu geta þó komið í veg fyrir útiveru barna, 

en samkvæmt Irwin o.fl. (2005) eru börn mun tilbúnari til að fara út að leika í öllum veðrum 

en þau fullorðnu. Það að þeim fullorðnu líki ekki við veðrið úti eða vilji ekki að börnin verði 

skítug getur komið í veg fyrir að þau fari út (Copeland, Kendeigh, Saelens, Kalkwarf og 

Sherman, 2012). 

Vegna skorts á rannsóknum er erfitt að segja til um hvernig útiveru íslenskra barna er 

háttað, auk þess sem börn á Íslandi eru langt frá því að vera einsleitur hópur. Íslensk börn 

búa við mjög mismunandi aðstæður, þar sem börn í sveitum og bæjum á landsbyggðinni 

öðlast reynslu frábrugðna þeirri sem börn á höfðuborgarsvæðinu alast upp við. Búast má 

við því að börn búsett á landsbyggðinni verji meiri tíma úti í náttúrunni, en finnsk rannsókn 

sýndi að börn í dreifbýli voru líklegri til að telja manneskjuna hluta af náttúrunni og þekktu 

umhverfi sitt betur, auk þess sem þau vörðu frjálsum tíma sínum í að byggja kofa, tína ber 

og klifra í trjám (Laaksoharju og Rappe, 2010). Það sem flest íslensk börn hafa framyfir 

stóran hluta barna erlendis er auðvelt aðgengi að fjörunni og sjónum, en bresk rannsókn 

sýndi að fjölskyldur skemmtu sér saman á ströndinni, losuðu um streitu, samskipti þeirra 

jukust og þau umgengust náttúruna í meira mæli. Líkt og í öðrum rannsóknum var það síðan 

kalt veður og tímaskortur sem kom helst í veg fyrir að fjölskyldan færi á ströndina 

(Ashbullby, Pahl, Webley og White, 2013) sem er líklegt til að passa við Ísland. 

Þó gæti þróunin verið á leið í rétta átt, en Ævar Aðalsteinsson og Jakob Frímann 

Þorsteinsson (2015) segja áhuga almennings á útivist fara vaxandi, auk þess sem áhersla á 

útinám í tómstunda- og skólastarfi er að aukast. Rannsókn Kristínar Norðdahl og Jóhönnu 

Einarsdóttur (2015) sýnir jafnframt að áhugi íslenskra barna á náttúrunni er talsvert meiri 

en erlendar rannsóknir gefa í skyn, þó erfitt reynist að fullyrða um það. Þó má velta því upp 

hvort að þróun undanfarinna ára, ef hún varð einhvern tíman jafn slæm á Íslandi og 

erlendis, sé nú að snúast við og fólk sé að verða meðvitaðra um mikilvægi náttúrunnar. 

2.5 Að efla tengsl og umhyggju fyrir náttúrunni 

Samkvæmt Barnasáttmála Sameinuðu þjóðanna skal móta með börnum „virðingu fyrir 

náttúrulegu umhverfi mannsins” (Lög um samning Sameinuðu þjóðanna um réttindi 

barnsins nr. 19/2013) og í lögum um grunnskóla (nr. 91/2008) kemur fram að efla eigi 

skilning nemenda á „skyldum einstaklingsins við samfélagið, umhverfið og umheiminn“. Í 

aðalnámskrám leik- og grunnskóla (2013; 2011) kemur jafnframt fram að börn þurfi að 

þekkja, skilja og virða náttúruna, bæði vegna náttúrunnar sjálfrar og vegna þess hversu 

mikilvæg hún er fyrir manneskjuna. „Mikilvægt er að kenna börnum að bera virðingu fyrir 

umhverfi sínu og náttúru og skapa þeim tækifæri til að upplifa og njóta“ (Aðalnámskrá 

leikskóla, 2011, bls. 44) auk þess sem börn skulu fá tækifæri til að upplifa náttúruna og sýna 

umhverfinu umhyggju (Aðalnámskrá grunnskóla, 2013). Jafnframt kemur fram að „sérstaða 

íslenskrar náttúru felur í sér margbreytileg námstækifæri fyrir nemendur“ (Aðalnámskrá 

grunnskóla, 2013, bls. 168) og að umgangast þurfi viðkvæma náttúruna af gát og virðingu. 

Það er því greinilegt að stjórnsýslulega séð er mikil áhersla á náttúruna í íslensku 

menntakerfi og von er að svo sé einnig í verki. 

Jon Young segir heilbrigði manneskjunnar og heilbrigði menningarinnar liggja í getu 

okkar til að ná aftur tengslum við náttúruna (Chawla, 2011) en skortur á tengslum við 

náttúruna gæti verið að stuðla að eyðileggingu jarðar (Nisbet, Zelenski og Murphy, 2009). 

Louv (2009) segir það að endurheimta tengslin við náttúruna sé ekki einungis nauðsynlegt 

vegna heilsu okkar, heldur heilsu jarðar og það hvernig næsta kynslóð hugsar um náttúruna 

og hvernig hún muni ala upp sín eigin börn, mun móta líf okkar á jörðinni til framtíðar. 

Margir fræðimenn trúa því að börn séu fædd með eðlislæga samkennd gagnvart náttúrunni 

og því þurfi að hlúa að ást þeirra á náttúrunni frá unga aldri (White, 2004). Börn sem verja 

tíma úti í náttúrunni eru líkleg til að þroska með sér ábyrgð og virðingu fyrir henni (Sandell 

og Öhman, 2010; White, 2004), en það að vera virkur í umhverfisvernd á fullorðinsárum er 

tengt jákvæðri reynslu í náttúrunni í bernsku (Chawla, 2006, 2007). Hætta er á því að börn 

sem alast upp fjarlæg frá náttúrunni sjái sig sem aðskilda henni, þar sem náttúran sé 

eitthvað sem þarf að stjórna og ráða yfir, frekar en að elska og varðveita (White, 2004). 

Sobel (2008) segir vandamálið með umhverfismenntun í dag vera að oft sé verið að dæla 

þekkingu í börn án þess að veita þeim tækifæri til að öðlast umhyggju fyrir náttúrunni. John 

Burroughs varaði við því að þekking án umhyggju myndi ekki endast, en ef umhyggjan kæmi 

fyrst myndi þekkingin fylgja á eftir (White, 2004). Því verða börn að þroska með sér ást fyrir 

jörðinni, áður en þau eru beðin um að bjarga henni (Sobel, 1996). 

Louv (2009) leggur áherslu á fræða foreldra um mikilvægi náttúrunnar fyrir heilbrigðan 

þroska barna, svo litið verði á tíma varið í náttúrunni sem nauðsynlega fjárfestingu í heilsu 

barna, frekar en að verið sé að „drepa tíma“. Það eru hinir fullorðnu sem eru hliðverðirnir 

þegar kemur að útiveru barna, þar sem þeirra eigin skoðanir eru í forgangi og stjórna því 

hvort að börnin fari út (Copeland o.fl., 2012). Árangursríkasta leiðin til að tengja börn við 

náttúruna er fyrir þá fullorðnu að verja tíma í náttúrunni (Louv, 2009) en þeir ættu að vera 

góðar fyrirmyndir með því að sýna virðingu fyrir náttúrunni (Chawla, 2006, 2007; White, 

2004). Með því að sýna að þeim líður vel í náttúrunni senda þeir börnum mikilvæg skilaboð 

um mikilvægi náttúrunnar (Louv, 2009). 

2.6 Niðurstöður 

Hér hefur verið stiklað á stóru í tengslum nútímabarna við náttúruna, en greinilegt er að 

börn eru minna úti í dag en nokkru sinni fyrr, sem er að hafa slæm áhrif á velferð þeirra. 

Nútímasamfélög, full af streitu og tímaskorti, koma í veg fyrir að börn geti varið frjálsum 

tíma úti í náttúrunni og of mikil áhersla á öryggi barna getur komið niður á reynslu þeirra. 

Áhugi ungra barna á náttúrunni virðist í mörgum tilfellum vera til staðar, á meðan tækifæri 

þeirra til að verja tíma í náttúrunni eru af skornum skammti. Útivera og leikir í náttúrunni 

eru nauðsynlegir fyrir þroska og velferð barna, en jafnframt fyrir framtíð jarðarinnar og því 

er nauðsynlegt að grípa inn í og koma börnunum út í náttúruna. 

Að vanmeta kraft náttúrunnar gæti verið grunnurinn að því hversu litlum tíma fólk ver 

í henni, en rannsókn Nisbet og Zelenski (2011) sýndi að þrátt fyrir að göngutúrar í 

náttúrunni gerðu fólk hamingjusamara en göngutúrar innandyra, vanmat fólk þau jákvæðu 

áhrif sem náttúran hafði á þau. Að gera fólki grein fyrir því hversu mikilvæg náttúran er fyrir 

þau er því stórt skref í að auka tengingu þeirra við náttúruna. 

Kristín Norðdahl (2005) segir að „börn sem vaxa upp án nokkurra tengsla við 

[náttúruna] fara á mis við þá ánægjulegu og þroskandi reynslu sem náttúruupplifun getur 

veitt þeim“. Villumsen (2010) segir jafnframt að ábyrgð okkar gagnvart börnum sé ekki 

einungis að veita þeim öryggi, mat og klæði, heldur einnig að móta sjálfstæða einstaklinga 

með þekkingu, verkvit, siðferðileg gildi og sjálfsöryggi til að mæta umheiminum. Að koma 

börnunum út í náttúruna sé mikilvægt skref í að móta farsæla einstaklinga til framtíðar en 

Moore (1997) segir það vera grundvallarréttindi barna að tengjast náttúrunni. 

Það er trú mín að barnabækur líkt og sú sem ég er að skrifa geti verið gott tæki til að 

vekja áhuga barna og foreldra þeirra til þess að fara meira út í náttúruna. Eins og sjá má er 

umgengni við náttúruna nauðsynleg þegar ala á upp heilbrigða kynslóð sem lætur sér 

náttúruna varða, en í næsta kafla verður umræðan færð frá náttúrunni yfir í barnabækur. 

3 Börn og bækur 

Fjallað hefur verið um tengsl barna við náttúruna, hvernig tengslin hafa breyst undanfarna 

áratugi og hversu mikilvæg þessi tengsl eru fyrir velferð barna og framtíð jarðarinnar. 

Greinilega er nauðsynlegt að grípa inn í og breyta hlutunum, en barnabækur geta verið 

hentug verkfæri í slíkum verkefnum. Í þessum kafla verður leitast við að svara eftirfarandi 

spurningum: 

 Hvaða áhrif geta bækur haft á börn? 

 Hvað er mikilvægt að hafa í huga við gerð myndabóka? 

3.1 Mikilvægi barnabóka 

Frá fæðingu leitast börn við að læra um heiminn í kringum sig og bækur hjálpa þeim við það 

verkefni (Isaacs, 2013). Löngu áður en börn geta lesið sjálf eru þau fær um að læra af 

bókum, með því að skoða þær og hlusta á þær lesnar fyrir sig. Að lesið sé fyrir börn er talin 

vera gæðastund meðal fjölda ungra barna og foreldra þeirra (Horst og Houston-Price, 

2016). Í bernsku er grundvöllur að lífsskoðunum einstaklinga mótaður (Ragnheiður 

Gestsdóttir, 1992), en ríkjandi gildi, viðhorf og hegðun í samfélaginu koma til að mynda 

fram í bókum (Cassidy og Sherrey, 2001; Skjønsberg, 1972; Tepper og Kimberly, 1999). 

Barnabækur eru öflugur miðill sem getur haft mikil áhrif á það hvernig börn sjá og bregðast 

við heiminum í kringum sig, en með barnabókum má miðla hugmyndum og viðhorfum 

samfélagsins á barnvænan hátt (Mattix og Sobolak, 2014). Börn geta því nýtt bækur til að 

bæta við eigin reynslu (Ragnheiður Gestsdóttir, 1992) en með barnabókum myndast 

grunnur sem börnin nýta til að skapa hugmyndir um sig sjálf og aðra (Tepper og Kimberly, 

1999). Barnabækur eru í raun ógnarstór gagnagrunnur sem gefur börnum tækifæri til að 

læra um heiminn utan síns samfélags (Cassidy og Sherrey, 2001; Gooden og Gooden, 2001; 

Peterson og Lach, 1990) og þrátt fyrir miklar tækniframfarir eru bækur enn metnar ofar 

öllum öðrum miðlum í lífi barna (McLean, 2011). 

3.2 Einkenni barnabóka 

Söguþráður í barnabókum veitir möguleika á ímyndun, ævintýrum og lýsingum á hinu 

ómögulega á annan hátt en í bókum fyrir fullorðna. Barnabækur eru líklegar til að hafa börn 

eða aðrar barnslegar verur sem aðalpersónur og hinir fullorðnu eru í aukahlutverki eða í 

hlutverki þeirra illgjörnu sem berjast gegn söguhetjunni. Í bókum fyrir mjög ung börn eru 

fullorðnir yfirleitt vingjarnlegir en fjarlægir og bjóða upp á hressingu að loknum ævintýrum 

barnanna (Davies, 2010). Algengt er að fram komi heima – að heiman – heima þema í 

barnabókum, þar sem sagan byrjar heima, söguhetjurnar fara síðan að heiman þar sem 

ævintýrin eiga sér stað og enda aftur heima að ævintýrunum loknum (Gamble og Yates, 

2002; Nikolajeva, 2005; Nodelman og Reimer, 2003). Barnasögur hafa því yfirleitt góðan 

endi og oft eru til staðar töfrandi eða dularfullir kraftar sem hjálpa söguhetjunni (Davies, 

2010). 

Til að einfalda hlutina er hægt að segja að barnabækur skiptist í tvennt; myndskreyttar 

bækur og myndabækur. Myndskreyttar bækur eru yfirleitt ætlaðar eldri lesendum, þar sem 

textinn er í lykilhlutverki og myndir koma einstaka sinnum fyrir (Kirkland og Manning, 2013; 

Northrup, 2012). Myndabækur eru hins vegar ætlaðar yngri börnum, en þar samtvinnast 

myndir og texti (Northrup, 2012). Myndabækurnar eru yfirleitt stuttar bækur sem hægt er 

að lesa á einni kvöldstund, oft fyrir háttatíma. Myndabækur er sú gerð barnabóka sem 

verður í brennidepli í þessari umfjöllun. Þar sem ung börn þroska með sér sjónrænt læsi 

löngu áður en þau verða læs á texta virðast myndabækur vera rökrænn upphafspunktur í 

lestrarferli barna (Isaacs, 2013). Myndabækur leiða til aukinna samskipta milli foreldra og 

barna þegar þeir lesa fyrir börn sín, auk þess sem börnin muna betur eftir sögunni, en þegar 

engar myndir eru í bókinni. Einnig er talið að myndskreytingar veki athygli barna og styðji 

við skilning þeirra, en leikskólabörn einbeita sér frekar að myndum en texta í bókum og 

foreldrar nota myndir í bókum til að halda börnunum við efnið þegar bækur eru lesnar 

(Greenhoot, Beyer og Curtis, 2014). 

Myndabækur auka almenna vitneskju ungra barna og skilning þeirra á umheiminum 

(Horst og Houston-Price, 2016). Bækur sem lesnar eru upphátt geta haft töluvert flóknari 

texta en þær bækur sem börn lesa sjálf (Isaacs, 2013). Fyrir börn sem eru að læra að lesa 

halda myndirnar áfram að gefa hjálplegar vísbendingar um textann (Isaacs, 2013; Kirkland 

og Manning, 2013) og eru oft nógu heillandi til að ungir lesendur leggi meira á sig til að 

skilja textann (Isaacs, 2013). Myndabækur eru því mikilvægur gagnagrunnur þegar kemur 

að orðaforða barna (Horst og Houston-Price, 2016; Montag, Jones og Smith, 2015). En hvað 

einkennir myndabækur og hvað þarf að hafa í huga þegar ætlunin er að skrifa eina slíka? 

3.3 Hvað er myndabók? 

Myndabækur, með sínum fáu blaðsíðum og orðum, virðast við fyrstu sýn mjög einfaldar, 

en þó er um að ræða margslungna listgrein. Myndabókum hefur verið líkt við ljóð, þar sem 

hvert orð skiptir máli (Northrup, 2012) en Kirkland og Manning (2013) segja myndabækur 

vera listaverk. Lykilatriði í myndabókum er samspil texta og myndskreytinga, þar sem annað 

styður við hitt, bætir við og jafnvel umbreytir. Ekki á að vera hægt að ímynda sér annað án 

hins (Northrup, 2012) og þörf er á bæði myndskreytingum og texta til að segja söguna 

(Gotches, 2009; Kirkland og Manning, 2013). Nodelman (1992) segir orð vera best til þess 

fallin að lýsa tengslum milli smáatriða, en myndirnar séu bestar til þess að sýna heildar-

myndina. Textahöfundur skrifar því textann með það í huga hvernig myndskreytingarnar 

munu verða og myndskreytari skapar myndir sem falla fullkomlega við textann (Northrup, 

2012). Þeir eru því báðir taldir vera höfundar bókarinnar (Kirkland og Manning, 2013). 

Myndabækur ættu ekki að vera lengri en þúsund orð og eru í mörgum tilfellum töluvert 

styttri en það. Algengt er að myndabækur séu 32 blaðsíður, sem byggir á því hvernig þær 

eru prentaðar og þar af eru 28-29 blaðsíður sagan sjálf. Hver opna inniheldur texta og 

myndskreytingar sem mynda eitt sögusvið í sögunni. Samvinna myndskreytinga og texta er 

því kjarni myndabóka, þar sem myndirnar geta varpað ljósi á það sem textinn gefur í skyn, 

sýnt fleiri smáatriði sem auðga söguna eða jafnvel stangast á við textann (Northrup, 2012). 

Hver einasta myndskreyting er hluti af heildinni, óaðskiljanleg frá öðrum myndskreytingum 

og texta (Gotches, 2009) en þó þarf að líta fram hjá heildarmyndinni og greina vel hvað texti 

og myndir segja í sitt hvoru lagi til að meta gæði myndabókarinnar (Isaacs, 2013). 

Í myndabókum hefur staða og tengsl texta og myndskreytinga áhrif á hraða og 

andrúmsloft sögunnar. Myndir og texti geta verið aðskilin skýrt á sitt hvorri síðunni, með 

útlínum á sömu síðunni eða samþætt á sömu síðu, með texta í hefðbundnu formi eða á 

óhefðbundinn hátt í línum eða hringiðu. Í sumum tilfellum verða orðin jafnvel hluti af 

myndskreytingunni, vegna lögunar þeirra. Fyrir utan fáar úthugsaðar undantekningar, ætti 

samþætting texta og myndskreytinga að vera nákvæm (Northrup, 2012), þar sem börn eru 

mjög bókstafleg þegar kemur að myndum sem passa við texta. Þau skilja mismunandi tækni 

og stíla, en þau munu ekki skilja það ef liturinn sem talað er um í textanum er ekki sá sami 

og á myndinni eða ef atburður útskýrður í textanum birtist í mynd á annarri síðu 

(Sutherland, 1997). 

Í bók sinni, Picture books for children, fer Northrup (2012) yfir ákveðna þætti sem hafa 

þarf í huga þegar meta á myndabækur og gæði þeirra. Hér verður farið yfir þá þætti í grófum 

dráttum. 

 Samband milli texta og myndskreytinga skal vera óaðfinnanlegt. Að lesa textann 

fyrst í hljóði og síðan upphátt gefur tækifæri til að meta textann og hvernig bókin 

hljómar. Mikilvægt er að að hafa í huga hvort sagan virki í endurteknum lestri. Sagan 

þarf að vera aðlaðandi fyrir bæði börn og fullorðna. Góðar myndabækur skulu fanga 

athygli lesanda frá fyrstu setningu og hvetja hann til að halda áfram lestrinum. 

Framvinda sögunnar þarf að passa vel við söguþráð og þema. 

 Aðal- og aukapersónur eru mikilvægar og það sem hefur áhrif á aðgerðir 

söguhetjunnar og gerir hana einstaka. Þar eru persónulýsingar mikilvægur þáttur, 

þar sem mismunur í þjóðerni, þjóðfélagsstöðu, aldri og kyni mynda ríkari og 

raunverulegri sögu. Margbreytileiki og fjölmenning í bókum er mikilvæg, þar sem 

annað hvort er hægt að spegla reynslu barna eða gera þau víðsýnni. Einnig hefur 

það áhrif á andrúmsloft sögunnar hvort hún er sögð í 1., 2. eða 3. persónu. 

 Hvar og hvenær gerist sagan og hvaða áhrif hafa þeir þættir á söguna? Hvaða 

vandamál eða hindranir koma fram í sögunni og hver er úrlausn þeirra? Algengast 

er að spennan vaxi, nái hápunkti og dvíni svo í lok sögunnar. Þema og boðskapur 

bókarinnar eru einnig mikilvægir þættir til að skoða. 

 Notkun tungumálsins skiptir miklu máli, þar sem því er velt upp hvort að í textanum 

séu flóknari orð sem börnin munu skilja í samhengi sögunnar. Í myndabókum er 

algengt að orðaforði sé aðeins ofar orðaforða barns, en með því er hvatt til aukins 

málþroska. Bestu myndabækurnar biðja um að vera lesnar upphátt, með notkun 

sinni á tungumálinu. Einnig skal veita endurtekningum athygli ef þær eru til staðar, 

en þær eru stundum notaðar til að halda áhuga og spennu í bókinni. Að auki geta 

raðir atvika búið til spennu, þar sem hvert atvik og vandamál færir söguna áfram. 

 Myndskreytingarnar eru metnar um leið og bókin er lesin í fyrsta skipti, en það að 

„lesa“ bókina einungis með því að skoða myndirnar gefur enn betri tilfinningu fyrir 

myndskreytingunum. Fjölmörg atriði í myndskreytingum hafa áhrif á andrúmsloft 

bókarinnar. Notkun lita er oft það fyrsta sem lesendur taka eftir, en myndirnar geta 

verið marglitar eða takmarkaðar við einfalda litapallettu. Hlýir og kaldir litir vekja 

upp mismunandi tilfinningar og þeir geta einnig breyst eftir því sem flett er í 

gegnum bókina og andrúmsloftið breytist. Útlínur og skil texta og mynda, 

vísbendingar um hreyfingu, áferð myndskreytinga, auk forma, stærðarhlutfalla, 

sjónarhorns og fjarlægða hluta, hafa áhrif á andrúmsloft bókarinnar. 

Northrup (2012) segir jafnframt að forsíða bókarinnar sé aðalatriðið, það sé hún sem selur 

bókina, en á forsíðunni geta verið myndir sem gefa vísbendingu um söguþráðinn. Forsíðan 

ætti að bjóða lesandanum inn í heillandi nýjan heim, en góð forsíða hefur litríkar, 

eftirtektarverðar myndskreytingar og stuttan, grípandi titil sem vekur forvitni lesandans 

(Stephens, 2008). Litríkar myndir grípa augað og fólk er líklegt til að velja myndabækur út 

frá forsíðum og myndskreytingum (Isaacs, 2013). Fyrir utan söguþráð og myndskreytingar, 

er stærð og lögun bókarinnar mikilvæg, en hvort bók er stór eða smá, ferköntuð eða með 

lang- og skammhliðar, lóðrétt eða lárétt, þarf að vera vel úthugsað í tengslum við 

viðfangsefni bókarinnar (Northrup, 2012). Það er því ljóst að mörgu er að hyggja við skrif 

barnabóka. 

3.4 Að nota barnabækur til að hafa áhrif 

Samkvæmt Barnasáttmála Sameinuðu þjóðanna skal „stuðla að því að barnabækur séu 

samdar og þeim dreift“. Sérstaka áherslu skal leggja á efni „sem ætlað er að stuðla að 

félagslegri, andlegri og siðferðilegri velferð [barna] og líkamlegu og geðrænu heilbrigði“ 

(Lög um samning Sameinuðu þjóðanna um réttindi barnsins nr. 19/2013). Eins og fram 

hefur komið í fyrri köflum eru tengsl við náttúruna mikilvægur þáttur í heilbrigðum þroska 

barna, en Louv (2009) segir kennara og aðgerðarsinna í umhverfismálum hvað eftir annað 

nefna bækur um náttúruna sem mikilvægan áhrifavald í æsku. Einnig má sjá meðfædd 

tengsl barna við náttúruna á því hvernig þau dragast að ævintýrum sem gerast í náttúrunni 

og söguhetjum þeirra sem oft eru dýr (Barrows, 1995). 

Samkvæmt Northrup (2012) ná myndabækur langt og hafa mikinn kraft til að 

innblásturs. Rannsókn Heath, Houston-Price og Kennedy (2014) sýnir að með því að lesa 

bækur fyrir smábörn um framandi grænmeti séu þau líklegri til að borða það þegar það er 

seinna á boðstólnum. Barnabækur geta því hjálpað börnum að kynnast aðstæðum sem þau 

myndu annars hafna. Fjöldi rannsókna benda til þess að barnabækur séu hentugur miðill 

fyrir fjölda íhlutana sem styðja við þroska barna, en bækur eru kröftug auðlind sem hægt 

væri að nota í mun meira mæli til að hjálpa börnum að skilja heiminn í kringum sig og eiga 

í samskiptum við hann (Horst og Houston-Price, 2016). 

Isaacs (2013) segir ung börn vilja læra nýja hluti og að fyrir þau sé allt fræðandi. Hún 

bendir á að skáldskapur geti einnig vera fræðandi, þrátt fyrir ímynduð atriði, sem greina 

megi út frá tilætlun höfundar og upplifun lesenda af bókinni. Hún bendir á að skáldaðar 

samræður og ímyndaðir atburðir hafi alltaf verið hluti af því að koma upplýsingum og 

fræðslu til ungra barna og að margir haldi því fram að við lærum betur í gegnum sögur þar 

sem þær hafa áhrif á tilfinningar okkar. Tenging bóka við persónulega reynslu sé þar 

mikilvægur hluti. 

Börn vilja að bækur séu lesnar fyrir sig (Northrup, 2012), oft sömu bókina mörgum 

sinnum og eru oft fær um að botna setningar eða segja síendurtekna frasa. Með því að 

spyrja spurninga hvetur hinn fullorðni lesandi börn til að fylgjast með, íhuga og velta 

vöngum um það sem gerist í sögunni. Fullorðnir gegna því lykilhlutverki í reynslu barna af 

lestri bóka. Að auki eru foreldrar, kennarar og ættingjar mikilvægustu áhrifavaldarnir þegar 

kemur að vali barna á bókum (McLean, 2011), en líkt og Northrup (2012) bendir á, að þó 

svo að barnið hafi valið bókina úr hillunni, eru þeir fullorðnu yfirleitt ástæðan fyrir því að 

þessar bækur voru í bókahillunni til að byrja með. Því er það með þetta eins og tengslin við 

náttúruna, mest undir hinum fullorðnu komið og að velja góðar bækur með boðskap sem 

hefur góð áhrif á velferð barna er algjörlega á þeirra valdi. 

4 Umræður: Bókin Lilja og Kári 

Eins og fram hefur komið eru barnabækur öflugur miðill sem hægt er að nýta til að koma 

viðhorfum og hugmyndum á framfæri til ungra barna og foreldra þeirra (Mattix og Sobolak, 

2014), þar sem börn skapa hugmyndir um sig sjálf og aðra og læra um heiminn í kringum 

sig (Cassidy og Sherrey, 2001; Gooden og Gooden, 2001; Horst og Houston-Price, 2016; 

Peterson og Lach, 1990; Skjønsberg, 1972; Tepper og Kimberly, 1999). Það er margt sem 

hafa þarf í huga við skrif á barnabók, en það eitt að fá hugmyndina að söguþræðinum er 

stórt skref. Eftir það taka við skrif, umorðun og yfirlestur, aftur og aftur, þar til bókin fer að 

líta sæmilega út. Þó sagan sé hvorki löng né flókin er mikil vinna að baki og auðvelt að skilja 

að myndabókum sem þessum hafi verið líkt við ljóð, þar sem hvert einasta orð skiptir máli 

(Northrup, 2012). Hér á eftir mun ég leitast við að greina handrit mitt að bókinni Lilja og 

Kári út frá þeim fræðum sem fram hafa komið, með síðustu rannsóknarspurninguna í huga: 

 Hvernig er hægt að nota myndabækur til að auka áhuga barna á náttúrunni? 

4.1 Uppbygging bókarinnar 

Myndabækur eru yfirleitt 32 blaðsíður, sem gefa um 14 opnur í söguna sjálfa og eru ekki 

meira en þúsund orð (Northrup, 2012). Handritið að Lilju og Kára er 1038 orð, sem ég tel 

innan skekkjumarka, auk þess sem líklegt þykir að textinn muni eitthvað minnka þegar 

myndskreytingar bætast við. Handritið er jafnframt 17 opnur, sem einnig er líklegt að taki 

breytingum í samstarfi við myndskreytara. Lengd handritsins passar því vel í ramma 

myndabóka, sem á að vera hægt að lesa til enda á tiltölulega stuttum tíma (Isaacs, 2013). 

Söguþráður bókarinnar er einnig í takt við það sem gengur og gerist í myndabókum, þar 

sem aðalpersónurnar eru ýmist börn eða barnslegar, sem á vel við Lilju og Kára. Kári er 

einnig hin töfrandi og dularfulla vera sem hjálpar Lilju að leysa vandamál sín. Söguþráðurinn 

byggir á ævintýrum, ímyndun og því ómögulega, að Lilja tali við vindinn. Jafnframt er hinn 

fullorðni, í þessu tilfelli pabbinn, vingjarnlegur en fjarlægur og býður hana hjartanlega 

velkomna heim að ævintýrunum loknum (Davies, 2010). Bókin hefur hið algenga heima – 

að heiman – heima þema (Gamble og Yates, 2002; Nikolajeva, 2005; Nodelman og Reimer, 

2003) þar sem sagan hefst á því að Lilja er heima, í öruggu umhverfi við húsið sitt, fer síðan 

út í náttúruna á nokkuð leyndardómsfullan hátt þar sem Kári þýtur svo hratt áfram að 

enginn veit í raun hvað gerist og snýr svo aftur heim þegar fer að kvölda eftir að hafa leikið 

sér í náttúrunni tímunum saman. 

Eins og fram hefur komið er bókin ætluð 3-6 ára gömlum börnum og þykir mér sá 

markhópur hentugur, þó gera megi ráð fyrir að Lilja sé nokkuð eldri þar sem hún fær að 

leika sér úti einsömul í langan tíma. Myndabækur eru mikilvægur gagnagrunnur orðaforða 

(Horst og Houston-Price, 2016; Montag o.fl., 2015), en þar sem bækurnar eru oft lesnar 

upphátt og myndir styðja við textann, getur textinn verið nokkuð flóknari en sá orðaforði 

sem börnin búa yfir (Isaacs, 2013). Þetta hafði ég í huga við skrif handritsins, en reynt er að 

hafa málfarið ríkulegt svo börn geti lært af því. Dæmi um orð sem gætu bæst við orðaforða 

ungra barna eru: „forviða“, „svo langt sem augað eygði“, „hugfangin“, „ákafur“, 

„blankalogn“ og „himinlifandi“. 

Við skrif á handritinu tók ég mið af því sem Northrup (2012) sagði einkenna góða 

myndabók. Þar er vissulega talsvert fjallað um myndskreytingar og samband þeirra við 

texta, sem ekki á við hér. Northrup bendir á að lesa textann upphátt til að meta hvernig 

bókin hljómar, sem ég hef gert margoft og gert breytingar á textanum í samræmi við það. 

Auk þess þarf bókin að virka í endurteknum lestri og vera aðlaðandi bæði fyrir börn og 

fullorðna, sem ég tel hana vera. Ég leitast við að fanga athygli lesenda frá fyrstu setningu 

með því að byrja bókina á Lilju í geðvonskukasti og setja fljótlega inn leyndardómsfullan 

vindinn sem talar við hana. Ég geri mitt besta að skapa persónurnar Lilju og Kára eins 

nákvæmt og hægt er með stuttum texta, en ég tel að myndskreytingar muni móta Lilju enn 

frekar. Sagan er skrifuð í 3. persónu, en þó frá sjónarhorni Lilju. Að auki segir Northrup 

margbreytileika vera mikilvægan, sem ég svara með því að láta einungis pabbann birtast í 

sögunni og veita þannig möguleika á mismunandi fjölskyldumynstrum. Tími sögunnar er 

sumar og ég sé fyrir mér að sagan gerist í íslensku sjávarþorpi. Boðskapur bókarinnar er 

síðan, eins og oft hefur komið fram, að náttúran sé áhugaverð undraveröld og gott sé að 

verja tíma í henni. Það er trú mín að bókin ýti undir málþroska barna, eins og fram hefur 

komið, þar sem leitast var við að skapa ríkulegan texta sem gaman er að lesa upphátt. 

Þar sem um myndabók er að ræða er handritið mitt einungis helmingur verksins, þar 

sem bæði er þörf á myndskreytingum og texta til að segja alla söguna (Gotches, 2009; 

Kirkland og Manning, 2013; Northrup, 2012). Því verður spennandi að sjá hvernig handritið 

mitt muni umbreytast í litríka myndabók, þar sem samvinna texta og mynda er lykilatriði 

(Northrup, 2012). Myndskreytingarnar hafa margar hverjar byrjað að myndast í huga 

mínum, þó að myndskreytari fái mikið svigrúm til að skapa sína eigin sögu. Í handritinu að 

bókinni hef ég sett inn ljósmyndir sem veittu mér innblástur við skrif sögunnar. Þar hef ég 

einnig sett inn hugleiðingar um myndskreytingar, sem ég vona að munu hjálpa 

myndskreytara við sinn hluta af bókinni. Eitt af því sem ég hef mikið hugleitt er notkun lita 

til að sýna hvernig skap Lilju breytist eftir því sem líður á bókina, þar sem litir 

myndskreytinga gefa góðar vísbendingar um andrúmsloft sögunnar (Northrup, 2012). Þar 

sé ég fyrir mér að myndirnar verði gráar og dimmar fyrst þegar Lilja er í vondu skapi, en 

verði síðan bjartari og litríkari eftir því sem líður á söguna og Lilja verður glaðari. 

4.2 Tenging við náttúruna 

Hvað varðar náttúruna leitast ég við að skapa andrúmsloft sem sýnir hversu góð áhrif 

náttúran hefur á Lilju, þar sem hún nær að hreinsa hugann (Korpela, 1992; Wells og Evans, 

2003) og bæta skapið (Louv, 2009) eftir að hafa verið send út gegn vilja sínum. Hún er send 

út að leika sér í „vondu veðri“, sem er vísvitandi í andstöðu við þá staðreynd að veður sé 

oft talið hindra útiveru barna (Irwin o.fl., 2005) og í takt við það að börnum sé hollast að 

venjast íslenskri veðráttu (Bakkaborg, e.d.). Það er þó í samræmi við það að pabbi hennar 

sendi hana út að leika, á meðan hann vill ef til vill ekki sjálfur fara út í þessu veðri (Irwin 

o.fl., 2005) og sendir þannig þau skilaboð að þó hann segi að útiveran sé holl fyrir Lilju njóti 

hann hennar ekki sjálfur (Louv, 2009). Það gæti þó líka verið að hann hafi einfaldlega ekki 

tíma til að fara með henni út (Little og Wyver, 2008), búandi í nútímasamfélagi sem byggist 

á streitu og tímaskorti (Hofferth og Sandberg, 2001; Louv, 2009). Hvernig pabbinn birtist er 

einnig í samræmi við ósýnileika fullorðinna í barnabókum (Davies, 2010). 

Lilja hefur frelsi til að ferðast um allt sitt nánasta umhverfi, einsömul og án eftirlits, svo 

klukkustundum skiptir, sem er í algjörri andstæðu við það sem rannsóknir sýna um frjálsan 

leik nútímabarna (Clements, 2004; Gardyn, 2002; Louv, 2009; White, 2004) og má því segja 

að hér sé um nokkuð rómantíska sýn á það sem áður var. Lilja hefur tækifæri til að auka 

sjálfsöryggi sitt (Louv, 2009), þroska með sér hæfni og seiglu (Malone, 2008), auka skilning 

á sjálfri sér (Little og Wyver, 2008) og byggja upp ábyrgðarfullt viðhorf gagnvart áhættu 

(Barker, 2004). Lilja tekst því á við umhverfi sitt af ábyrgð og er meðvituð um sína eigin 

hæfni í umgengni sinni við læki og sjó (Little og Wyver, 2008). 

Í náttúrunni finnur Lilja frelsi og næði (Louv, 2009), hún endurnærist og finnur fyrir 

friðartilfinningu (Crain, 1997). Ímyndunarafl hennar fer á flug (Crain, 1997; Fjørtoft, 2001; 

Grahn o.fl., 1997; Moore og Wong, 1997; Taylor o.fl., 1998), en bæði má túlka Kára sem 

töfraveru eða ímyndun hennar. Kári kennir henni að taka eftir umhverfinu (Crain, 1997) og 

að njóta augnabliksins, þar sem hún tekur eftir smáatriðum skýjanna, auk þess sem áhugi 

hennar og þekking á náttúrunni eykst, t.d. með því að læra nöfn á blómum (Fjørtoft, 2001). 

Lilja er á ferð og flugi allan daginn og hreyfir sig mun meira en hún hefði gert innandyra 

(Baranowski o.fl., 1993; Burdette og Whitaker, 2005; Fjørtoft, 2001; Grahn o.fl., 1997; 

Klesges o.fl., 1990; Little og Wyver, 2008; Tucker og Gilliland, 2007). Lilja virðist hafa 

eðlislega þörf og áhuga á því að kynnast náttúrunni (Louv, 2009; Sigrún Helgadóttir og Páll 

Jakob Líndal, 2010; Wilson, 1984), þó hún tengdi náttúruna ekki beint við útiveruna, þar 

sem hún sá fyrst bara götur og gangstéttar. Ævintýri hennar með Kára eykur umhyggju 

hennar fyrir náttúrunni (Sobel, 2008; White, 2004) ásamt því að þroska með henni ábyrgð 

og virðingu fyrir náttúrunni til framtíðar (Sandell og Öhman, 2010; White, 2004). 

Bros og ánægja Lilju þegar hún kemur heim sýnir skýrt og greinilega þau jákvæðu áhrif 

sem náttúran hafði á hana (Burdette og Whitaker, 2005; Chawla, 2011). Pabbi hennar segist 

ætla að koma með henni út daginn eftir, sem er leynd hvatning til foreldra, þar sem hann 

getur upplifað aftur þá gleði sem náttúran færði honum í æsku (Louv, 2009) og verið góð 

fyrirmynd fyrir Lilju (Chawla, 2006, 2007; White, 2004). Þegar Lilja fer að sofa má greina 

hvernig sýn hennar á náttúruna hefur breyst eftir að hafa kynnst Kára og það er vonandi að 

boðskapur bókarinnar muni einnig hafa áhrif á lesendur. 

4.3 Boðskapur bókarinnar 

Sögunni um Lilju og Kára er ætlað að stuðla að heilbrigði og velferð barna líkt og fram kemur 

í Barnasáttmálanum (Lög um samning Sameinuðu þjóðanna um réttindi barnsins nr. 

19/2013) en Northrup (2012) segir myndabækur geta haft mikil áhrif. Náttúran er Lilju 

ókunn í upphafi bókarinnar, en barnabækur geta verið hjálplegar til að kynna ókunnar 

aðstæður fyrir börnum (Heath o.fl., 2014) og hjálpa þeim að skilja heiminn í kringum sig 

(Horst og Houston-Price, 2016). Það er því ætlunin að bókin verði fræðandi, en skáldskapur 

hefur löngum verið notaður til að fræða ung börn (Isaacs, 2013). Það er þó vissulega undir 

hinum fullorðnu komið að börn hafi aðgengi að bókum sem þessum (McLean, 2011; 

Northrup, 2012). Hugsanlega ætti að fylgja með bókinni stuttur formáli, hugleiðingar 

höfundar eða annað slíkt til hinna fullorðnu sem yrði þeim hvatning til að vekja upp 

umræður og nýta bókina til að kynna náttúruna fyrir börnum. 

Við skrif mín á sögunni fékk ég ómetanlega aðstoð vina og vandamanna, sem lásu og 

gagnrýndu handritið mitt. Ég er mjög þakklát fyrir það, enda hefur handritið orðið mun 

betra með hjálp þessara umsagna en það var í upphafi. Best þykir mér þó þessi umsögn níu 

ára frænku minnar um söguna: 

Þetta er góð saga. Hún kennir manni að maður getur líka átt góða stund með sjálfum sér 

og þarf ekki alltaf að hringja í vini sína. Og að það er líka stundum gott að vera bara úti og 

leika sér. Maður getur líka séð margt fallegt í kringum sig. Hún kennir manni líka að það er 

skemmtilegt að vera úti þó maður sjái það ekki alveg strax og vilji frekar vera inni. 

Það sem er mér mest virði við skrif þessarar bókar er að sjá boðskapinn og jafnframt önnur 

skilaboð komast til skila sem ég sjálf hafði ekki hugsað út í en þjóna málstaðnum. Það eru 

umsagnir sem þessar sem sannfæra mig um að ég sé á réttri leið með söguna og að ég geti 

haft áhrif með þessum hætti. Viðhorf og gagnrýni fólks blæs mér í brjóst og veitir mér 

aukinn innblástur til að halda áfram. 

5 Lokaorð 

Undanfarnar aldir hafa fjölmargir þættir haft það í för með sér að mannkynið hefur 

fjarlægst náttúruna. Í hröðum og streitufullum samfélögum dregur sífellt úr þeim tíma sem 

fólk ver í náttúrunni, sem er að hafa slæm áhrif á heilsu mannkyns og jarðar. Þessi þróun er 

að hafa sérstaklega slæm áhrif á þroska barna sem eru sum hver að alast upp án nokkurra 

tengsla við náttúruna. Það er mikilvægt að grípa inn í og snúa við þróuninni, bæði fyrir okkur 

sjálf og fyrir jörðina, sem þarf að hugsa mun betur um en gert er í dag. 

Það eru fjölmargir þættir sem hafa þarf í huga þegar bæta á samband manns og 

náttúru. Að byrja á börnunum er oft talið gott, þar sem þau munu halda í gildi og viðhorf 

sem þau alast upp við. Barnabækur eru þar góður kostur til að hafa áhrif. Bókin Lilja og Kári 

er til þess gerð að auka áhuga barna á náttúrunni og getur verið góð viðbót þegar leitast er 

við að endurheimta náttúruna inn í hversdagslegt líf barna. Það verður spennandi að sjá 

handrit mitt að bókinni breytast úr einmana texta í litríka barnabók, þegar ég reyni að koma 

henni í útgáfu. Það er því von mín að bókin verði gefin út fyrr en seinna og muni leggja sitt 

að mörkum í þessu stóra verkefni. 

Það sem mér þykir mikilvægast að hafa í huga í þessari umræðu er að draga ekki úr 

þeim áhrifum sem fullorðna fólkið hefur á börn. Það eru foreldrarnir og aðrir 

umönnunaraðilar sem eru hliðverðirnir þegar kemur að reynslu barna; hvort þau fara út að 

leika sér, hvaða bækur þau lesa og hvaða áherslur og gildi þau alast upp við. Í því samhengi 

vil ég enda með tilvitnun í texta Vilhjálms Vilhjálmssonar (1977), sem mér þykir draga 

saman alla þá umræðu sem á undan hefur komið. 

Okkur kann að virðast að ungdómurinn nú 

Sé einskis nýtur – reki í lífsins gjólum. 

En gleymum ekki staðreyndum, því staðreyndin er sú: 

Það vorum ég og þú, sem upp þau ólum. 

